
Adolygiad o'r arfer o rwydo o'r lan yng Nghymru 

 

Diben  

Yng nghyfarfod cyntaf Grŵp Cynghori Cymru ar Ddraenogiaid Môr (WSBAG), 

rhoddwyd cyflwyniad bras ar y Cynllun Rheoli Pysgodfeydd Draenogiaid Môr yn 

Nyfroedd Cymru a Lloegr (yr 'FMP') sy’n disgrifio’r gweithredoedd a'r blaenoriaethau 

tymor byr sy’n cael eu cynnig ar gyfer Cymru. Cafwyd cytundeb bras yn y grŵp 

ynghylch y camau tymor byr sydd angen eu cymryd, gan gynnwys ymrwymiad i 

adolygu'r arfer o rwydo o'r lan ac yn nŵr bas y glannau i sicrhau bod mesurau 

digonol ar gyfer gwarchod pysgod mudol a draenogiaid môr ifanc ac sy’n silio.  

 

Pwrpas y papur hwn yw cychwyn y drafodaeth am y pwnc hwn. Yng nghyfarfod y 

grŵp cynghori ar 17 Medi 2024, nodwyd bod y diffyg gwybodaeth am ddalfeydd 

rhwydi o'r lan wedi creu bwlch yn y dystiolaeth am y bysgodfa draenogiaid môr 

fasnachol a hamdden. Am hynny, a'r gwahaniaethau rhwng y ddau weithgaredd, 

rydym wedi penderfynu dechrau trwy adolygu gweithgareddau rhwydo o'r lan. 

Byddwn yn cynnal adolygiad o'r arfer o rwydo yn nŵr bas y glannau (gan ddefnyddio 

cychod) ar wahân. 

 

Mae'r papur yn cynnwys rhywfaint o wybodaeth gefndirol ynghylch pam mae angen 

adolygiad, disgrifiad o rwydo o'r lan a hanes byr y gweithgaredd hwn a sut y mae 

wedi cael ei reoleiddio yng Nghymru. Mae'r papur yn cyfeirio hefyd at rywfaint o 

wybodaeth berthnasol gan CNC am rwydo eogiaid o'r lan fel sgil-ddalfa lle maent yn 

nodwedd ddynodedig Ardal Cadwraeth Arbennig (ACA). 

 

Hoffem glywed barn y grŵp cynghori ar gynnwys yr adolygiad a’r pwyntiau a’r 

opsiynau a godir cyn cyhoeddi'r fersiwn derfynol. Bydd yn rhaid cynnal 

ymgynghoriad cyhoeddus ar unrhyw gynigion i newid y rheolau presennol ar rwydo 

o'r lan cyn newid unrhyw drefniadau rheoli.   

 

 

Y cefndir 

Yn unol â Deddf Pysgodfeydd (2020) a Chyd-ddatganiad Pysgodfeydd 2022,  

cyhoeddwyd yr FMP yn 2023. Er mwyn sicrhau rheolaeth effeithiol ar stociau 

draenogiaid môr yn nyfroedd Cymru a Lloegr dros y 6 blynedd nesaf, nododd yr FMP 

9 nod gyda gweithgareddau sy'n canolbwyntio ar flaenoriaethau rheoli domestig.  

 

Roedd y gweithgareddau hynny'n cynnwys ymrwymiad i adolygu'r arfer o rwydo o'r 

lan ac o rwydo yn nŵr bas y glannau i weld a oes angen mesurau gwarchod 

rhanbarthol neu genedlaethol ychwanegol i osgoi sgil-ddal pysgod mudol. Daw'r 

ymrwymiad hwn o dan Nod 8.1 yr FMP.  Mae Nodau 4 a 7 yr FMP hefyd yn 

berthnasol fel mae'r amcanion a ddisgrifir yn adran 1 o Ddeddf Pysgodfeydd 2020 

sy'n cynnwys yr amcanion ynghylch cynaliadwyedd, rhagofal, ecosystem, sgil-

ddalfeydd a budd cenedlaethol.  

Mae'r papur hwn yn ystyried hefyd cyngor Cyfoeth Naturiol Cymru ynghylch rhwydo 

o'r lan, y dylai Llywodraeth Cymru ystyried rhoi mwy o fesurau i warchod eogiaid a 

physgod mudol eraill ar waith. Mae'r papur hwn yn tynnu sylw hefyd at y cytundebau 

a wnaed yn 2021 rhwng y DU a'r UE ynghylch y gofyn am gofnodi a monitro dalfeydd 

rhwydi masnachol o'r lan. Ymdrinnir yn fanylach â'r ddau bwynt yn ddiweddarach yn 

y papur. 

 

Bydd yr adolygiad yn ystyried effeithiolrwydd y ddeddfwriaeth bresennol ac a oes 

angen unrhyw welliannau iddi i sicrhau bod y gweithgaredd hwn yn parhau'n 

gynaliadwy. 

 

 

Beth yw rhwydo o'r lan? 

Rhwydi drysu gosod, wedi'u stancio neu eu hangori, yw rhwydi o’r lan. Maen nhw'n 

cael eu defnyddio yn y parth rhwng llanw a thrai heb gwch. Gosodir y rhwydi pan 

fydd y llanw ar ei isaf, fel arfer yn berpendicwlar i'r lan, a byddant yn codi gyda'r 

llanw gan hongian yn y dŵr gerfydd priflein sy'n arnofio ar wyneb y dŵr. Mae hyn yn 

creu llen dynn o rwyd sy'n hongian rhwng y priflein ar wyneb y dŵr a rhaff waelod â 

phwysau arni sy'n gorwedd ar wely'r môr neu'n agos ato. Mae'r rhwydi yn amrywio o 

ran hyd, gan ddibynnu ar y cyfyngiadau a osodir gan yr is-ddeddfau yn yr ardaloedd 

lle cânt eu gosod (gweler Tabl 1). Maent yn cael eu dal yn eu lle gan angorau 

confensiynol, pwysau neu linellau plwm i rwystro’r llanw rhag eu symud.  

 

Wedi gosod y rhwyd, mae pysgod yn cael eu rhwydo naill ai wrth iddynt nofio i mewn 

iddi neu drwy gael eu cario iddi gan lif y dŵr. Mae pysgod yn cael eu dal gerfydd eu 

tegyll neu ran dewa'r corff. Gan fod rhwydi drysu'n cael eu dal yn dynn, mae modd 

rheoli maint y pysgod a ddelir trwy amrywio maint y rhwyllau a siâp y rhwyd. Ceir 

felly mwy o reolaeth ar faintioli’r pysgod a ddelir nag ar rwydi eraill  ond mae hynny'n 

gallu yn anfwriadol arwain at sgil-ddal rhywogaethau nad ydych am eu dal.  

DS: Er mai dyma'r ffordd gyffredin o ddefnyddio rhwydi o’r lan, mae technegau eraill 

y gellir eu defnyddio hefyd.  

 

Er mwyn rheoli a rheoleiddio pysgodfeydd y glannau, sefydlwyd Pwyllgor 

Pysgodfeydd Môr y De (SWSFC) a Phwyllgor Pysgodfeydd Môr Gogledd Orllewin 

Lloegr a'r Gogledd (NWNWSFC) o dan Ddeddf Rheoleiddio Pysgodfeydd Môr 1966 

a rhoddwyd pwerau iddynt greu Is-ddeddfau yn eu hardaloedd. Cyflwynodd y ddau 

Bwyllgor Pysgodfeydd Môr is-ddeddfau ar ddefnyddio rhwydi gosod gan gynnwys 

tymhorau caeedig i gyfyngu ar y defnydd o rwydi ar adegau pan fyddai salmonidau 

yn fwyaf tebygol o fudo i afonydd. Bryd hynny, defnyddid rhwydi o'r lan yn bennaf i 

dargedu draenogiaid môr. 

 

Cafodd yr hen Bwyllgorau Pysgodfeydd Môr (SFCs) eu diddymu yn 2010. Mae is-

ddeddfau'r pwyllgorau hyn, ynghyd ag is-ddeddfau penodol gan Asiantaeth yr 

Amgylchedd (EA) sy'n ychwanegu cyfyngiadau eraill y tu hwnt i ffiniau'r Pwyllgorau 

wedi bod mewn grym ers 1 Ebrill 2010 fel pe baent wedi'u gwneud gan Weinidogion 

Cymru drwy offeryn statudol. Hynny drwy weithredu Erthygl 13(1), (3), a (4) o 

Orchymyn Deddf y Môr a Mynediad i'r Arfordir 2009 (Cychwyn Rhif 1, Darpariaethau 

Canlyniadol, Trosiannol ac Arbedion) (Cymru a Lloegr) 2010. 
 

Yn 2010 amcangyfrifodd y Cyngor Rhyngwladol ar gyfer Archwilio'r Moroedd (ICES) 

fod gan yr UE boblogaeth fridio o 15,000 o dunelli o ddraenogiaid môr. Erbyn 2014 

roedd y ffigur hwn wedi gostwng i 11,000 –12,000 a rhagwelwyd y byddai'n cwympo i 

10,000 erbyn 2015, y lefel isaf mewn dau ddegawd. Amcangyfrifodd ICES yn 

ddiweddarach y byddai'r boblogaeth fridio yn gostwng eto, ychydig o dan 8,000 yn 

2017. Nododd ICES fod gorbysgota yn ffactor bwysig am y dirywiad. Dywedon nhw 

hefyd mai cyfanswm dalfa'r UE yn 2013 oedd 5,632 tunnell, gyda 4,123 tunnell 

wedi'u dal gan y fflyd fasnachol ac amcangyfrif o 1,500 tunnell gan bysgotwyr 

hamdden. 

 

Ysgogodd y gostyngiad y DU a'r UE i lunio mesurau rheoli ar y cyd yn 2015 i 

ddiogelu'r stoc, gan gynnwys:  

 

• Cynyddu'r maint cyfeirio cadwraethol lleiaf (MCRS) o 36cm i 42cm. 

• Caniatâd domestig i gychod â thrwydded fasnachol bysgota am ddraenogiaid 

môr. 

• Tymor caeedig rhwng 1 Chwefror a 31 Mawrth ar gyfer pysgotwyr masnachol 

• Dal a rhyddhau gan ddefnyddio gwialen a lein law yn unig o 1 Chwefror i 31 

Mawrth ar gyfer pysgotwyr hamdden. 

• Terfynau ar ddalfeydd a sgil-ddalfeydd pysgotwyr masnachol a hamdden. 

 

Mae'r mesurau hyn yn cael eu hadolygu'n flynyddol yn unol â chyngor ICES a'u 

diwygio yn ôl yr angen.  

 

Hefyd, rhwng 2016 a 2020 roedd gwaharddiad ar gadw draenogiaid môr a ddelir 

mewn rhwydi o'r lan.  

 

Wedi i'r DU ymadael â'r UE, cyflwynwyd Rheoliadau Pysgodfeydd Môr (Diwygio etc.) 

2021 ym mis Mehefin 2021. Roedd y rheoliadau hyn yn cadw'r mesurau rheoli a 

gwarchod pysgodfeydd a wnaed o dan bolisi'r UE, ond gan ganiatáu newidiadau 

fyddai'n gweddu'n well i flaenoriaethau cenedlaethol a rhanbarthol. Mewn rhai 

ardaloedd, gwaherddir pysgota am ddraenogiaid môr a'u cadw, eu cludo, eu hadleoli 

a'u glanio. Diwygiwyd y rheoliadau i ganiatáu eithriad fel bod modd sgil-ddal 

draenogiaid môr mewn hyd at 50 o rwydi drysu gosod o’r lan ym Mharth Cymru, na 

chawsant eu gosod o gwch. Hefyd, roedd y diwygiadau’n cynyddu nifer y 

draenogiaid môr y mae pysgotwyr masnachol yn cael eu dal fel sgil-ddalfa ym 

mharthau Cymru a Lloegr bob blwyddyn.  

Yn dilyn cynnydd ym miomas y stoc silio (cyngor ICES 2020 ar gyfleoedd pysgota), 

gwnaed cytundebau yn 2021 - gweler Cofnod Ysgrifenedig yr ymgynghoriadau 

pysgodfeydd blynyddol rhwng y DU a'r UE - i ganiatáu sgil-ddalfeydd masnachol 

draenogiaid môr mewn rhwydi gosod o dan rai amgylchiadau. Roedd y cytundebau 

hyn yn nodi na ddylai gweithgareddau rhwydo masnachol o'r lan dargedu 

draenogiaid môr a dim ond dalfeydd amhosib eu hosgoi y dylid eu caniatáu. 

Cytunodd y partïon hefyd yn y Pwyllgor Pysgodfeydd Arbenigol i gyflwyno'r gofyn i 

gofnodi a monitro dalfeydd rhwydi masnachol o'r lan. Ond oherwydd diffyg adnoddau 

a blaenoriaethau eraill nid yw hyn wedi'i roi ar waith yng Nghymru eto.  

 

 

Y rheoliadau presennol ar gyfer rhwydo o'r lan  

Ar hyn o bryd mae'r defnydd o rwydi o'r lan yn cael ei reoleiddio gan nifer o 

ddarpariaethau mewn is-ddeddfau ac offerynnau statudol. Mae'r darpariaethau hyn 

yn berthnasol mewn gwahanol ardaloedd ac yn rheoleiddio'r defnydd o rwydi o'r lan 

at wahanol ddibenion.  

 

Mae’r paragraffau canlynol yn rhoi crynodeb: 

 

Mae is-ddeddfau'r hen SWSFC yn berthnasol yn yr ardal a ddisgrifir yn yr Is-

ddeddfau hynny. Mae is-ddeddf 30 yn gwahardd gosod a defnyddio unrhyw rwydi 

gosod yn yr ardal ac ar yr adegau a restrir yn yr is-ddeddf. Mae Is-ddeddf 30 yn rhoi 

pwerau hefyd i awdurdodi osod a defnyddio rhwydi gosod i ddal Pysgod Môr at 

ddibenion gwyddonol neu stocio neu fridio.  

 

Mae is-ddeddfau'r hen NWNWSFC yn berthnasol yn yr ardal a ddisgrifir yn Is-ddeddf 

24(a). Mae is-ddeddf 24 yn cyfyngu'r defnydd o beiriannau gosod at ddibenion adran 

37 o Ddeddf Eogiaid 1986. Gwaherddir gosod a defnyddio peiriant gosod yn yr 

ardaloedd a ddisgrifir ac am y cyfnodau a nodir yn yr Is-ddeddf.  

 

Mae Is-ddeddf 24(f) yn rhoi pŵer ychwanegol i wahardd gosod unrhyw rwyd o'r lan 

dros dro yn yr ardal rhag dal salmonidau. Byddai unrhyw ddefnydd o'r pŵer hwn yn 

destun ymgynghoriad cyhoeddus.  

 

Mae is-ddeddfau'r hen SFCs hefyd yn cynnwys cyfyngiadau sy'n ymwneud â natur 

a'r defnydd o rwydi o'r lan, gan gynnwys hyd rhwyd, maint rhwyllau, pa mor aml y 

mae’n rhaid eu clirio, a faint o rwydi y caiff unigolyn eu defnyddio ar yr un pryd 

(gweler Tabl 1 ac Is-ddeddfau 30, 32 a 33 o'r SWSFC ac Is-ddeddfau 7, 8, 11 a 24 

NWNWSFC). Dylid nodi nad yw'r cyfyngiadau hyn yn gyson rhwng ardaloedd y 

gogledd a'r de. Maent yn nodi hefyd nifer o feysydd lle ceir cyfyngiadau eraill, megis 

cyfnodau caeedig yn ystod y tymor silio. Mae hyn wedi arwain at gau pysgodfeydd 

helaeth yn enwedig mewn aberoedd ar hyd arfordir Cymru (Ffigur 1).  

 

https://ices-library.figshare.com/articles/report/Sea_bass_Dicentrarchus_labrax_in_divisions_4_b_c_7_a_and_7_d_h_central_and_southern_North_Sea_Irish_Sea_English_Channel_Bristol_Channel_and_Celtic_Sea_/18636980?backTo=%2Fcollections%2FICES_Advice_2020%2F5796929&file=33416360

Ategir Is-ddeddfau'r hen SFCs gan gyfyngiadau pellach o ran lleoliad a chyfnodau 

caeedig, y tu hwnt i ffiniau'r SFC, trwy Is-ddeddf 3 EA Cymru (De) ac Is-ddeddf 5 EA 

Cymru (Gogledd).  

 

Mae Is-ddeddfau'r hen NWNWSFC, SWSFC ac Asiantaeth yr Amgylchedd wedi bod 

mewn grym ers 1 Ebrill 2010 fel pe baent wedi eu gwneud gan Weinidogion Cymru 

mewn offeryn statudol yn rhinwedd erthygl 13(1), (3) a (4) ac Atodlenni 3, 4 a 5 o 

Orchymyn Deddf y Môr a Mynediad i’r Arfordir 2009 (Cychwyn Rhif 1, Darpariaethau 

Canlyniadol, Trosiannol ac Arbedion) (Cymru a Lloegr) 2010. 

Mae'r rheoliadau cyfredol ar gyfer pysgota am ddraenogiaid môr yng Nghymru a 

Lloegr yn cynnwys rheoliadau cymhathedig sy'n deillio o'r Polisi Pysgodfeydd 

Cyffredin (CFP):  

 

• Rheoliad cymhathedig (EU) 2019/1241 y Senedd Ewropeaidd a’r Cyngor 

dyddiedig 20 Mehefin 2019 ar warchod adnoddau pysgodfeydd a diogelu 

ecosystemau morol trwy fesurau technegol (“Rheoliad cymhathedig (EU) 

2019/1241”) 
• Rheoliad cymhathedig y Cyngor (EU) 2020/123 dyddiedig 27 Ionawr 2020 

gan bennu ar gyfer 2020 y cyfleoedd pysgota am stociau pysgod penodol a 

grwpiau penodol o stociau pysgod, yn nyfroedd yr Undeb ac ar gyfer cychod 

pysgota’r Undeb mewn rhai dyfroedd y tu allan i’r Undeb (“Rheoliad 

cymhathedig y Cyngor (EU) 2020/123”) 

 

Ers Brexit, mae'r rheoliadau hyn wedi cael eu cadw a'u haddasu i gyfraith y DU ac, 

mewn perthynas â physgota am ddraenogiaid môr, maent wedi cael eu diwygio gan 

yr offerynnau canlynol: 

• Rheoliadau Pysgodfeydd Môr (Diwygio etc) 2021 

• Rheoliadau Pysgodfeydd Môr (Diwygio etc) (Rhif 2) 2021 

• Rheoliadau Pysgodfeydd Môr (Diwygio) 2023  

 

 

Pysgota masnachol am ddraenogiaid môr gyda rhwydi 

Mae Erthygl 10(1) o Reoliad cymhathedig (UE) Rhif 2020/123 yn gwahardd cychod 

pysgota'r DU a physgodfeydd masnachol o'r lan rhag pysgota am ddraenogiaid môr 

yn is-adrannau 4b a 4c ICES ac yn is-ardal 7 ICES. Ceir eithriad ar gyfer sgil-

dalfeydd mewn hyd at 50 o rwydi drysu o’r lan na chawsant eu gosod o gwch. At 

hynny, nid oes terfyn wedi’i bennu ar gyfer maint y sgil-ddalfa y caniateir ei dal mewn 

rhwydi o’r lan.  

 

Ar hyn o bryd, nid oes unrhyw rwymedigaeth i gofnodi dalfeydd rhwydi o'r lan ar 

CatchApp gan nad yw'n weithgaredd ar gwch, ac nid oes modd cofnodi dalfeydd 

rhwydi o'r lan ar CatchApp ar wahân. Ar ben hynny, gan nad oes angen cwch i osod 

rhwyd ar y lan, nid oes angen trwydded cwch ac felly mae’r dalfeydd y tu allan i 

ofynion y rheoliadau 'Prynwyr a Gwerthwyr Cofrestredig’ (RBS): Rheoliadau 

Cofrestru Prynwyr a Gwerthwyr Pysgod a Dynodi Safleoedd Arwerthu Pysgod 2005 

(http://www.legislation.gov.uk)  

 

Ceir llawer o reoliadau sy'n ymwneud â rhwydo o'r lan yng Nghymru. Er bod yr is-

ddeddfau yn gosod nifer o gyfyngiadau gofodol yng Nghymru, gall natur eang yr 

arfordir, diffyg offer cyfatebol i systemau monitro cychod (VMS) a natur ysbeidiol y 

gweithgaredd hwn wneud arsylwi arno a'i orfodi'n anodd. Cafodd y rheoliadau 

presennol eu cyflwyno gan wahanol gyrff at wahanol ddibenion gan arwain at 

wahaniaethau rhwng y gogledd a'r de. Yn ogystal, nid yw'r rheoliadau cyfredol yn 

caniatáu newid dulliau rheoli’n gyflym mewn ymateb i dystiolaeth bod y bysgodfa 

neu'r amgylchedd wedi newid. 

 

 

Pysgota hamdden am ddraenogiaid môr gyda rhwydi 

O dan y rheoliadau cyfredol ar gyfer pysgota hamdden am ddraenogiaid môr, dim 

ond fel a ddarperir gan Erthygl 10(5) o Reoliad cymhathedig (UE) 2020/123 y gellir 

cymryd draenogiaid môr.  Mae Erthygl 10(5) yn datgan bod y darpariaethau canlynol 

yn gymwys ym mharth Cymru mewn pysgodfeydd hamdden, gan gynnwys o'r lan: 

a) Yn ystod y cyfnod rhwng 1 Chwefror a diwedd Mawrth ym mhob blwyddyn 

galendr, ni chaniateir pysgota am ddraenogiaid môr ond trwy ddal a rhyddhau 

gyda gwialen neu â lein. 

b) Yn ystod mis Ionawr ac yn ystod y cyfnod rhwng 1 Ebrill a diwedd Rhagfyr ym 

mhob blwyddyn galendr, ni chaniateir dal a chadw mwy na dau ddraenog môr 

fesul pysgotwr y dydd. Y draenog môr lleiaf y caniateir ei gadw yw 42cm.   

Nid yw pwynt (b) o'r paragraff cyntaf uchod yn gymwys i rwydi hamdden gosod. Ni 

chaniateir eu defnyddio nhw ar unrhyw adeg i ddal na chadw draenogiaid môr. 

 

 

Ardaloedd Silio Draenogiaid Môr (BNAs) 

Mae Gorchymyn Draenogiaid Môr (Ardaloedd Penodedig) (Gwahardd Pysgota) 1990 

yn gwahardd pysgota am ddraenogiaid môr gan unrhyw gwch pysgota yn yr 

ardaloedd yng Nghymru a Lloegr a ddisgrifir yn yr atodlen yn ystod y cyfnodau a 

bennir mewn perthynas â phob ardal. Mae'r BNAs yn cynnwys aberoedd, harbyrau a 

gollyngfeydd pwerdai lle ceir nifer fawr o ddraenogiaid môr o dan y MCRS ac y gellid 

eu dal, yn enwedig ym misoedd yr haf.  

 

Dynodwyd y BNAs i leihau effaith pysgota masnachol a hamdden mewn ardaloedd 

lle'r oedd y rhan fwyaf o ddraenogiaid môr yn debygol o fod o dan y maint cyfeirio 

cadwraethol lleiaf (MCRS). Credir bod y cyfyngiadau gofodol hyn yn gyfraniad 

https://www.legislation.gov.uk/uksi/2005/1605/regulation/3/made
https://www.legislation.gov.uk/uksi/2005/1605/regulation/3/made
https://www.legislation.gov.uk/uksi/2005/1605/regulation/3/made

pwysig at amddiffyn stociau draenogiaid môr trwy wella cyfleoedd y genhedlaeth 

nesaf.  

 

Mae Gorchymyn 1990 yn dynodi 12 BNA yng Nghymru (Ffigur 2) a rhestrir y 

cyfnodau cau ar gyfer pob un isod:   

 

Ardal Silio Draenogiaid Môr Cyfnod cau  

Pwerdy Aberddawan Drwy'r flwyddyn 

Cilfach Tywyn Rhwng 30 Ebrill a 1 Tachwedd 

Aberoedd Taf, Tywi, Gwendraeth 

Aberdaugleddau 

Aber Teifi 

Afon Dyfi 

Afon Mawddach 

Aber Dwyryd/Glaslyn 

Aber Conwy 

Aber Dyfrdwy rhwng 31 Mai a 1 Hydref. 

 

Mae'r cyfyngiadau gofodol hyn yn berthnasol yn unig i bysgota o gwch. Ac eithrio'r 

Dyfrdwy, gellir defnyddio rhwydi'r glannau o hyd mewn BNAs yn ystod y cyfnodau 

caeedig. Ar ben hynny, mae rhannau o BNAs pwerdy Aberddawan a Chonwy nad 

ydynt yn dod o dan y cyfyngiadau ar rwydi gosod . Yn y ddau le, mae risg bosibl o 

gymryd draenogiaid môr sy'n llai na'r MCRS. 

 

Yn 1999, newidiwyd y prif Orchymyn i wahardd defnyddio llymrïaid fel abwyd wrth 

bysgota am ddraenogiaid môr mewn BNAs.  

 

 

Pysgod mudol 

Mae gan Gymru nifer o rywogaethau o bysgod mudol a allai gael eu dal gan rwydi o’r 

lan gan gynnwys yr eog, yr herlyn, y wangen, llysywen bendoll y môr (pob un yn 

nodwedd o Ardal Cadwraeth Arbennig yng Nghymru) a sewin. Mae'n anodd cael 

data am symudiadau'r rhywogaethau hyn yn y môr. Ar hyn o bryd, heb unrhyw 

system cofnodi na monitro dalfeydd a gweithgarwch, ychydig o ddata sydd ar gael 

am sgil-ddalfeydd anfwriadol gan rwydi o'r lan.  

 

Ar 18 Awst 2023, gofynnodd Llywodraeth Cymru i'w chynghorydd cadwraeth natur 

statudol, Cyfoeth Naturiol Cymru (CNC), ystyried a oedd y gyfres bresennol o is-

ddeddfau yn rhoi digon o amddiffyniad rhag y risg o sgil-ddal eogiaid sy'n nodwedd 

dynodedig yn afonydd ACA.  

 

Yn eu hymateb (a ddangosir yn llawn yn Atodiad 1), tynnodd CNC sylw at y ffaith 

bod eogiaid yn cael eu hystyried 'mewn perygl' ym mwyafrif y 5 afon ACA lle mae 

eogiaid yn nodwedd ddynodedig, fel yn llawer i afon arall,. Yn ogystal, cafodd y 

poblogaethau eogiaid yn yr ACA hyn eu categoreiddio'n rhai 'anffafriol' yn yr asesiad 

o gyflwr safleoedd gwarchodedig yn 2020.  

 

Roedd CNC o'r farn bod yr is-ddeddfau presennol yn ddigon i amddiffyn eogiaid 

mewn afonydd ACA o amgylch aberoedd ond gan nad oes data cadarn ynghylch 

rhwydo o'r lan, ni allai CNC fod yn hyderus nad yw rhwydi y tu allan i'r ardaloedd dan 

gyfyngiadau yn effeithio ar eogiaid. Cafwyd adroddiadau ganddo fod tystiolaeth bod 

eogiaid ym Mhen-bryn, sewin yn Nhre-saith a salmonidau yn Llanon yn cael eu dal 

gan rwydi o’r lan y tu allan i'r ardaloedd o dan gyfyngiadau. Nodwyd hefyd bod CNC 

yn ymwybodol o'r cynnydd yn y gweithgarwch rhwydo o'r lan yn aberoedd y Tair Afon 

ac ym Mhen-bre a Chefn Sidan. 

 

Awgrymodd CNC y dylai Llywodraeth Cymru ystyried rhoi mwy o amddiffyniad i 

eogiaid a rhywogaethau mudol eraill o ddiddordeb cadwraethol, yn benodol:  

 

1. Estyn yr ardal gaeedig bresennol lle mae eogiaid yn debygol o fod yn 

bresennol.  

2. Awdurdodi pob rhwyd o'r lan er mwyn gallu eu rheoli'n well, cadarnhau 

cydymffurfiaeth, a darparu data am ddalfeydd a'r ymdrech bysgota a fyddai'n 

helpu i'w rheoli ymhellach. 

3. Datblygu cynllun hysbysu a chadarnhau (monitro) cydymffurfiaeth effeithiol ar 

gyfer gweithgaredd rhwydo o'r lan. 

 

Mewn ymateb i'r canfyddiadau a'r argymhellion, gwnaethom ofyn i CNC am ragor o 

dystiolaeth i gefnogi eu cyngor. Ar ôl ystyried a oedd hyn yn ddigonol i fod yn sail i 

gynnig polisi, rydym wedi gofyn i CNC ddarparu rhagor o wybodaeth, fwy penodol, 

am y dystiolaeth ategol.  

 

 

Rhywogaethau eraill sy'n agored i gael eu dal 

Er mai pysgod mudol fu ffocws yr adolygiad hwn, fel y dywed yr FMP, mae 

amrywiaeth o rywogaethau eraill a warchodir yn gallu cael eu dal fel sgil-ddalfa 

mewn rhwydi o'r lan. Yn eu plith y mae mamaliaid fel dolffiniaid, llamhidyddion a 

morloi, yn ogystal ag adar fel mulfrain. 

 

Yn hanesyddol ychydig iawn o wybodaeth sydd wedi bod am sgil-ddalfeydd rhwydi 

o'r lan yng Nghymru. Ar 19 Awst 2024 cawsom adroddiadau bod 2 lamhidydd a 3 

mulfran yn farw ar y traeth yn Hen Golwyn ger hen rwyd segur.  

 

Mae Rhaglen Ymchwilio y DU i Forfilod wedi Tirio wedi archwilio'r ddau lamhidydd. 

Dangosodd y post-mortem interim fod marciau ar gyrff y llamhidyddion sy'n gyson â'r 

rheini a geir pan ddelir corff mewn gêr monoffilament. Dylid nodi mai canlyniadau 

interim yw'r rhain tra'n bod yn aros i filfeddyg gytuno'n swyddogol ag achos y 

marwolaethau. 

 

Bu swyddogion a staff CNC yn trafod y digwyddiad ac opsiynau posibl i rwystro sgil-

ddalfeydd mewn rhwydi o'r lan yn y dyfodol, a dywedwyd mai dyma'r dystiolaeth 

gyntaf bendant i staff CNC ei gweld bod llamhidyddion (mam ac un bach) o bosibl 

wedi cael eu sgil-ddal mewn rhwyd gosod o'r lan yng Nghymru. Fodd bynnag, mae 

adroddiadau am adar yn cael eu sgil-ddal mewn rhwydi o'r lan wedi bod yn dod i law. 

Er i hyn ddigwydd y tu allan i safle sydd wedi'i ddynodi ar gyfer y rhywogaethau hyn, 

mae'n dangos y risgiau y gallai rhwydi o'r fath eu hachosi i adar a mamaliaid y môr. 

 

 

Materion a nodwyd gan yr adolygiad hwn 

Pwrpas yr adolygiad hwn yw penderfynu a oes angen mesurau rhanbarthol neu 

genedlaethol ychwanegol i amddiffyn pysgod mudol rhag cael eu sgil-ddal gan rwydi 

o'r glannau yng Nghymru. Ar sail yr adolygiad hwn o'r wybodaeth sydd ar gael, 

rydym wedi nodi'r problemau canlynol: 

 

1. Er bod llawer iawn o gyfyngiadau ar rwydo o'r lan yng Nghymru, maent yn 

amrywio rhwng rhanbarthau'r gogledd a'r de ac nid yw'n rhwydd eu haddasu. 

2. Gall natur eang yr arfordir, diffyg offer cyfatebol i systemau monitro cychod 

(VMS) a natur ysbeidiol y gweithgaredd hwn wneud arsylwi arno a'i orfodi'n 

anodd.   

3. Mae'r ardaloedd cau ar gyfer rhwydo o'r lan yng Nghymru ar hyn o bryd yn 

amddiffyn pysgod mudol rhag cael eu dal o amgylch aberoedd. Ond dylid eu 

hestyn i’r mannau lle ceir tystiolaeth bod angen rhagor o amddiffyniad.  

4. Mae diffyg cyfyngiadau ar rwydo o'r lan mewn BNAs. Gellid cadw at yr un 

cyfnodau caeedig ar gyfer rhwydo o’r lan mewn BNA ag a ddefnyddir ar gyfer 

rhwydo o gwch. Bydd hynny’n helpu i ddiogelu draenogiaid môr o dan y 

MCRS a helpu i recriwtio i'r bysgodfa (gweler hefyd nod 7 yr FMP).   

5. Ychydig iawn o wybodaeth sydd am ddraenogiaid môr sy'n cael eu dal mewn 

rhwydi ar y lan. Er mwyn rheoli gweithgarwch rhwydo o'r lan a'r bysgodfa 

draenogiaid môr yng Nghymru gyfan yn well, mae angen gwybodaeth gywir. 

6. Hefyd, ychydig iawn o wybodaeth sydd am holl ddalfeydd a sgil-ddalfeydd 

rhwydi o'r lan. At ddibenion ehangach rheoli pysgodfeydd ac i sicrhau 

cynaliadwyedd, mae angen gwybodaeth gywir.  

 

 

Dewisiadau i ateb y problemau hyn 

I ddelio â'r problemau uchod, rydym wedi nodi 3 opsiwn posibl:  

 

1. Dim newid – Ni fyddai'r opsiwn hwn yn mynd i'r afael ag unrhyw un o'r 

problemau a amlygwyd yn yr adolygiad. 

Cyflwyno mesurau gwirfoddol - Gweithredu system cofnodi wirfoddol ar 

gyfer rhwydwyr o'r lan gan fod aelodau'r WSBAG wedi nodi y byddai rhywfaint 

o gefnogaeth i hyn. Gellid cyfuno hyn â'r mesurau ychwanegol canlynol i 

ddiogelu rhywogaethau gwarchodedig sy'n gysylltiedig â thystiolaeth a 

ddarparwyd gan CNC yn Atodiad 1 neu dystiolaeth arall a allai godi: 

 

2. Cyflwyno system wirfoddol ar gyfer cofnodi dalfeydd gyda chyfyngiadau 
gofodol gwirfoddol mewn mannau lle ceir tystiolaeth bod angen 
amddiffyniad ychwanegol. 
 

3. Cyflwyno system wirfoddol ar gyfer cofnodi dalfeydd ac estyn yr ardal 
lle ceir cyfyngiadau yn ardal y gogledd yn amodol ar ymgynghoriad, gan 
ddefnyddio Is-ddeddf 24(f), sy'n caniatáu gwaharddiad dros dro ar osod 
rhwydi o'r lan yn yr ardal i leihau'r risg o ddal salmonidau mudol.  
 

4. Cyflwyno system wirfoddol ar gyfer cofnodi dalfeydd ac offeryn 
statudol, yn amodol ar ymgynghoriad, er mwyn gallu addasu'r rheolau mewn 
ardaloedd lle ceir cyfyngiadau yn ardaloedd y ddwy set o is-ddeddfau mewn 
ymateb i dystiolaeth. 
 

Byddai opsiynau 2 i 4 ond yn mynd i'r afael yn rhannol â'r problemau uchod 

ond gallent ei gwneud yn haws gorfodi'r rheoliadau sydd eisoes mewn grym. 

 

5. Cyflwyno mesurau drwy ddeddfwriaeth – Trwy gyfuniad o ddiwygio 

deddfwriaeth a chreu deddfwriaeth newydd, er enghraifft, i greu pysgodfa a 

ganiateir o'r lan, gallem fynd i'r afael â'r holl broblemau uchod. Gallai'r math 

hwn o reoleiddio alluogi rheolaeth addasol lle gellir amrywio mesurau yn ôl 

tystiolaeth am y bysgodfa a'r amgylchedd. Byddai unrhyw gynigion yn 

seiliedig ar dystiolaeth wyddonol a byddai angen ymgynghoriad cyhoeddus 

cyn newid unrhyw drefniadau rheoli.   

 

Yng nghyfarfod y grŵp cynghori byddwn yn ystyried y problemau sydd wedi'u 

hamlygu hyd yn hyn, yr opsiynau posibl a ddisgrifir uchod ac unrhyw opsiynau eraill 

a nodir gan y grŵp. Byddwn hefyd yn trafod sut orau i gasglu data am y 

gweithgaredd pysgota hwn er mwyn rheoli pysgodfeydd a diogelu rhywogaethau a 

warchodir yn well.  

Tabl 1: Mae'r tabl hwn yn disgrifio'r Is-ddeddfau a grewyd gan yr hen Bwyllgorau 
Pysgodfeydd Môr y De a'r Gogledd ac Asiantaeth yr Amgylchedd . 
 

 

Rheoliad 

 

Is-ddeddfau'r De 

 

Is-ddeddfau'r Gogledd 

Lleoliad y rhwyd Rhaid clirio pysgod o'r rhwyd o 

leiaf unwaith bob dau lanw os 

ydych yn ei gosod o dan farc y 

llanw isel, a bob llanw isel os caiff 

ei gosod yn y parth rhwng llanw 

isel a llanw uchel. 

Rhaid defnyddio'r rhwydi fel na 

chaiff salmonidau eu dal. Os 

delir salmonidau, dylid ail-osod 

y rhwyd gosod fel na all hyn 

ddigwydd eto. 

Hyd y rhwyd Dim mwy na 200m Dim mwy na 275m 

Uchder y rhwyd Ni fydd gan unrhyw rwyd bostyn 

fwy na 1.25 metr uwchlaw gwely'r 

môr. 

Dim 

Pellter rhwng rhwydi 

eraill (lleiafswm) 

200m 137.5m 

 

Maint y rhwyll Pan fydd y rhwyll yn cael ei 

ymestyn yn groeslinol ar hyd y 

rhwyd bydd mesurydd gwastad 

100 mm o led a 2mm o drwch yn 

pasio drwyddo’n hawdd heb 

bwysau pan fydd y rhwyd yn wlyb.  

 

 

Pan fydd y rhwyll yn cael ei 

ymestyn yn groeslinol ar hyd y 

rhwyd, bydd mesurydd 

gwastad 89mm o led a 2mm o 

drwch yn gallu pasio 

drwyddo'n hawdd a chyda 

digon o nerth braich.  Rhwydi 

bach: 65mm 

Nifer y mwyaf o rwydi Dim mwy nag un rhwyd ar unrhyw 

un adeg, a rhaid i'r un person sy'n 

pysgota â hi ac yn ei 

gwasanaethu ei gosod oni bai ei 

fod wedi hysbysu'r Pwyllgor cyn 

gwasanaethu'r rhwyd. 

Dim 

Cyfyngiadau ar ddŵr 

croyw 

Ni ddylid gosod rhwyd o fewn 200 

metr i unrhyw ffynhonnell dŵr 

croyw. 

Dim 

Ffigur 1: Mae'r map hwn yn dangos yr is-ddeddfau a wnaed gan yr hen Bwyllgorau 
Pysgodfeydd Môr ac Asiantaeth yr Amgylchedd ar gyfer y Gogledd a'r De. 

Ffigur 2: Map o ardaloedd silio draenogiaid môr (BNAs) yng Nghymru.  

Ffigur 3: Map o'r ardaloedd gydag is-ddeddfau sy'n cyfyngu ar y defnydd o rwydi ac 

o ardaloedd silio draenogiaid môr (BNAs). 

Atodiad 1: Cyfoeth Naturiol Cymru: Eogiaid  – adolygiad o rwydi gosod o'r lan  

